
Mál nr.  170/2001 

 
M v/bifreiðar sinnar (A)  

og  
Vátryggingafélagið V v/ ábyrgðartryggingar fyrirtækisins S. 

 
Tjón á bifreið þegar pallhýsi fauk á bifreiðina á Seyðisfirði þ. 15.5.2001. 

Gögn. 
1. Málskot móttekið þ. 29.8.2001. 
2. Niðurstaða Tjónanefndar vátryggingafélaganna nr. 585/01. 
3. Lögregluskýrsla dags. 15.5.2001. 
4. Skrá frá sjálfvirkri veðurathugunarstöð á Seyðisfirði 15.5.2001 
5. Bréf vátryggingafélagsins V dags.11.6. og 11.9.2001. 
6. Tjónstilkynning dags. 23.5.2001. 
7. Bréf vátryggingafélags A dags. 20.9.2001. 

 

Málsatvik. 

Ökumaður A segist hafa þurft að stöðva A vegna mikillar blindu og skafrennings og þá hafi 
stórt hvítt stykki skollið á A og skemmt A og benti ökumaður A á stórt pallhýsi sem lá utan 
vegar sem hefði fokið á A. Í ljós kom að pallhýsið var í eigu S en forsvarsmaður þess sagðist 
nota það sem verkfærageymslu og hafa ekið um vinnusvæðið nokkru áður til að ganga frá 
lausum munum en ekki dottið í hug að pallhýsið gæti farið af stað en það hefði staðið þarna í 
rúmt ár. M eigandi A krefst bóta út ábyrgðartryggingu S hjá V. V neitar bótaábyrgð og segir 
ofsaveður hafa verið í umrætt sinn. Þá sé ekki um vanrækslu eiganda að ræða því að veður 
hafi verið þvílíkt og af heimamönnum kallað Hrútafjallaveður og þarna sé um force majeur 
tilvik að ræða. Tryggingarfélag A telur tjón A bótaskylt. 

 

Álit. 

Þegar ofangreint óhapp átti sér stað var ofsaveður í hvössustu hrinum. Eigandi pallhýsins 
getur um það að hann hafi gengið frá lausum munum nokkru áður en honum hafi ekki dottið í 
hug að pallhýsið mundi fjúka. Engar ráðstafanir voru því gerðar af hans hálfu varðandi 
pallhýsið. Fram kemur hjá V að veður eins og þau sem um var að ræða í umrætt sinn bresti á 
öðru hvoru á Seyðisfirði en veðurhæð sé þá mjög mikil í verstu hrinum. Með vísan til þess átti 
og mátti eiganda pallhýsisins að vera ljóst að hætta gæti verið á því að laust pallhýsi gæti 
fokið og bar honum því að gera ráðstafanir til að koma í veg fyrir það. Þar sem að engar 
ráðstafanir voru gerðar af eiganda til að koma í veg fyrir að pallhýsið fyki verður sök lögð á 
eiganda pallhýsisins vegna tjóns M og á hann rétt á bótum um ábyrgðartryggingu S. hjá V.  

 

Niðurstaða. 

M á rétt á bótum úr ábyrgðartryggingu S hjá V. 

Reykjavík 10.10. 2001. 

 
Rúnar Guðmundsson hdl. 

         Dögg Pálsdóttir hrl.    Jón Magnússon hrl. 
   


